
Na osnovu odredaba članova 129. i člana 178 i 217., stav 2 i 3. Pravila 
Pravnog fakulteta Univerziteta u Sarajevu, Upravni odbor Pravnog fakulteta 
Univerziteta u Sarajevu je na sjednici održanoj 24.03. 2005. godine, donio  
 
 
 

P R A V I L N I K 
O DISCIPLINSKOJ ODGOVORNOSTI  

STUDENATA NA PRAVNOM FAKULTETU UNIVERZITETA U SARAJEVU 
 
 
 
I – OSNOVNE ODREDBE 

Član 1. 
 

Ovim Pravilnikom reguliše se disciplinska odgovornost i ponašanje 
studenata na Pravnom fakultetu u Sarajevu (u daljem tekstu: Fakultet), a 
naročito: povreda obaveza (discipline) studenata, disciplinske mjere, pokretanje i 
provođenje postupka utvrđivanja odgovornosti i ponašanja, rokovi, evidencije i 
druga relevantna pitanja. 
 

Član 2. 
 
 Studenti Pravnog fakulteta u Sarajevu su dužni: 
 

- pridržavati se Pravila Pravnog fakulteta u Sarajevu, Univerziteta u 
Sarajevu i drugih općih akata Fakulteta; 

- držati se pravila kulturnog ponašanja i pristojnosti prema n astavnicima, 
saradnicima i drugim radnicima Fakulteta ili Univerziteta, prema 
studentima, građanima i drugim osobama u prostorijama Fakulteta i 
Univerziteta; 

- čuvati ugled studenata, Fakulteta i Univerziteta u Sarajevu. 
 

Član 3. 
 

 Disciplinska odgovornost studenta je samostalna odgovornost, te se 
odredbama o disciplinskoj odgovornosti ne isključuje odgovornost za krivično 
djelo ili prekršaj, koji je učinjen istom radnjom. 

 
 Disciplinski organi vezani su pravosnažnom krivičnom presudom u 
pogledu činjenica koje se tiču radnje krivičnog djela, a ako je student oglašen 
krivim, i utvrđenjem njegove odgovornosti /umišljaj, nehat/. 
 

Disciplinski organi mogu zastati sa postupkom do okončanja krivičnog 
postupka. 

 Odredbe stava 2. i 3. ovog člana shodno se primjenjuju i na odluku 
donesenu u prekršajnom postupku. 
 
 

Član 4. 
 

Za povredu studentske discipline odgovaraju: 
 

1. redovni i vanredni studenti za vrijeme dok su upisani na Fakultet i za 
vrijeme dok imaju status apsolventa, a i oni kojima je prestao 
apsolventski status, ali još polažu zaostale ispite; 

2. studenti postdiplomskog studija  
 

 
II – POVREDE STUDENTSKE DISCIPLINE 
 
 

Član 5. 
Lakšim povredama discipline smatra se: 
 

1. Nedolično ponašanje na Fakultetu; 
2. Nanošenje manje materijalne štete imovini Fakulteta ili Univerziteta; 
3. Ponašanje koje može da naruši ugled studenata uopšte ili pojedinih 

studenata Fakulteta, nastavnika, saradnika i drugih radnika Fakulteta; 
4. Dolazak studenata na nastavu, ispite i na Fakultet u alkoholisanom 

stanju, /neurednom i stanju neprikladnom za ispit/; 
5. Ometanje nastave i ispita; 
 

Član 6. 
 

Težim povredama discipline smatra se: 
 

1. Prepravka podataka u javnoj ispravi koju izdaje Fakultet; 
2. Prepravka ili dopisivanje podataka u evidenciji koju vodi Fakultet; 
3. Krađe imovine Fakulteta, odnosno nanošenje veće štete na imovini 

Fakulteta; 
4. Izazivanje tuče ili učeš}e u tuči u prostorijama Fakulteta, ispred zgrade 

Fakulteta, kao i izazivanje nereda na tim mjestima; 
5. Izražavanje nacionalne, vjerske, rasne i druge netrpeljivosti; 
6. Zloupotreba prostorija i materijalnih sredstava informatičke opreme i 

drugih uređaja Fakulteta; 
7. Grube povrede kulturnog ponašanja i pristojnosti učinjene prema 

nastavnicima, saradnicima i drugim radnicima Fakulteta; 

8. Podstrekavanje, davanje ili pomaganje studentu u upotrebi alkohola, 
odnosno narkotičkih sredstava i upotreba tih sredstava u prostorijama 
Fakulteta; 

9. Koriš}enje nedozvoljenih sredstava na ispitu i polaganje ispita protivno 
utvrđenom načinu polaganja; 

10. Polaganje ispita umjesto drugog; 
11. Unošenje oružja i eksplozivnih naprava. 

 
 
 
III – DISCIPLINSKE MJERE I DISCIPLINSKA KOMISIJA 
 

Član 7. 
 

Za povrede studentske discipline iz odredbi članova 5. i 6. Pravilnika 
mogu se izreći slijedeće disciplinske mjere: 
 
1. opomena, koja se izriče za lakšu povredu obaveza iz člana 5. ovog 

Pravilnika; 
2. ukor, koji se izriče kada je student istovremeno učinio više lakših povreda 

obaveza ili je više lakših povreda učinio u kratkom vremenu; 
3. posljednja opomena pred isključenje za težu povredu discipline; 
4. isključenje sa Fakulteta u trajanju od jedne (1) do tri (3) školske  godine, a 
izriče se za 
      učinjenu težu ili teže povrede obaveza/discipline iz člana 6. ovog Pravilnika. 
 

Član 8. 
 

Prilikom izricanja odgovarajuće disciplinske mjere uzimaju se u obzir, 
naročito: motivi iz kojih je povreda obaveza/discipline učinjena, posljedice koje je 
izazvala povreda, način izvršenja povrede obaveza, ranije ponašanje studenata, 
kao i njegovo ponašanje poslije učinjene povrede obaveza/discipline. 
 

Član 9. 
 
 Prema studentu koji je učinio lakšu povredu obaveze/discipline, postupak 
vodi i izriče opomenu Dekan Fakulteta. 
 
 Postupak za utvrđivanje odgovornosti studenta u slučaju učinjene teže 
povrede studentske obaveze/discipline vodi Disciplinska komisija. 
 
 Disciplinska komisija se sastoji od predsjednika, 1 /jednog/ člana iz reda 
nastavnika i saradnika i 1 /jednog/ člana iz reda studenata. 
 
 Predsjednik i članovi Disciplinske komisije imaju zamjenike. 
 



 4 

 Predsjednika, članove i zamjenike Disciplinske komisije, iz reda 
nastavnika i saradnika, bira Nastavno-naučno vijeće na prijedlog Dekana. Člana i 
zamjenika u Disciplinsku komisiju, iz reda studenata, bira Nastavno-naučno 
vijeće na prijedlog Udruženja studenata Fakulteta. 
 

Član 10. 
 
 Predsjednik i članovi Disciplinske komisije i njihovi zamjenici biraju se na 
vrijeme od dvije /2/ akademske godine. 
 
 Izuzetno, član Disciplinske komisije iz reda studenata može biti biran i na 
vrijeme od jedne akademske godine. 
 
 U slučaju da mandat članova Disciplinske komisije prestane za vrijeme 
trajanja disciplinskog postupka, postupak će se završiti pred istim sastavom 
Disciplinske komisije. Ako tokom postupka dođe do izmjene Disciplinske 
komisije, postupak će započeti iznova, ali se provedeni dokazi neće ponovo 
izvoditi već će se pročitati zapisnik o njima. 
 

Član 11. 
 

 Ukoliko, po prijemu zahtjeva za pokretanje disciplinskog postupka, 
Disciplinska komisija nađe da ne postoje formalno-pravni uslovi za vođenje 
disciplinskog postupka, odbacit će zahtjev. 
 

Član 12. 
  
 Postupak utvrđivanja odgovornosti studenata je hitan. 
 

Član 13. 
 
 Na postupak zbog teže povrede obaveze/discipline primjenjuju se, na 
odgovarajući način, odredbe Zakona o krivičnom postupku, ukoliko drugačije nije 
određeno Pravilnikom. 
 

Član 14. 
 
 Disciplinski postupak se pokreće zahtjevom Dekana Fakulteta. 
 
 Zahtjev o pokretanju postupka dostavlja se studentu i Disciplinskoj 
komisiji. 
 
 Na zahtjev o pokretanju postupka ne može se izjaviti žalba. 

Član 15. 
 

Prijavu o učinjenoj povredi obaveze/discipline mogu da podnesu organi i 
zaposleni Fakulteta, kao i sva fizička i pravna lica. 

 
Prijava o učinjenoj povredi discipline podnosi se Dekanu Fakulteta. 
  

Član 16. 
 

Postupak za utvrđivanje odgovornosti studenta za učinjene povrede 
obaveza/discipline, ne može se pokrenuti niti voditi: 
 

1. za lakšu povredu obaveze/discipline, po isteku šest (6) mjeseci 
računaju}i od dana saznanja za učinjenu povredu; 

2. za težu povredu obaveze/discipline, po isteku dvanaest (12) mjeseci 
računaju}i od dana saznanja za učinjenu povredu. 

 
Disciplinska mjera se ne može izreći po isteku od četiri (4) godine od 

učinjene povrede. 
 

Ako učinjena povreda obaveze/discipline ima obilježje krivičnog djela, 
apsolutni rok zastare jeste onaj rok koji je krivičnim zakonom utvrđen za to djelo. 
 

Član 17. 
 
 Student, protiv koga je pokrenut disciplinski postupak za utvrđivanje teže 
povrede studentske obaveze/discipline, ne može da se ispiše sa Fakulteta do 
konačne odluke o disciplinskoj odgovornosti. 
 
 Pokretanjem postupka za utvrđivanje odgovornosti za teže povrede 
studentske obaveze/discipline, Dekan donosi i rješenje o zabrani polaganja 
ispita, upisa naredne godine, odnosno obnove upisa, do konačne odluke o 
disciplinskoj odgovornosti studenta. 

 
Član 18. 

 
 Postupak pred Disciplinskom komisijom je usmen i javan. 
 

Kada zakaže raspravu, disciplinska komisija poziva na nju studenta protiv 
kojeg se vodi postupak za utvrđivanje odgovornosti, njegovog branioca i 
podnosioca zahtjeva, a po potrebi svjedoka, vještaka i druga lica. 
 
 Uz poziv studentu, protiv kojeg se vodi postupak za utvrđivanje 
odgovornosti, dostavlja se zahtjev za pokretanje postupka, najkasnije 7 /sedam/ 
dana prije održavanja usmene rasprave. 

 Vrijeme i mjesto održavanja rasprave objavljuje se i na oglasnoj tabli 
Fakulteta, najkasnije 7 /sedam/ dana prije održavanja rasprave. 
 

Član 19. 
 
 Student protiv kojeg se vodi disciplinski postupak ima pravo da ga zastupa 
branioc.  
 

U zahtjevu za pokretanje disciplinskog postupka student će biti upozoren 
na ovo pravo. 
 
 Ukoliko student ima branioca, dostavljanje poziva i odluka vrši se i 
braniocu. 
 

Član 20. 
 

U slučaju izostanka uredno pozvanog studenta protiv kojeg se vodi 
disciplinski postupak ili njegovog branioca sa rasprave, rasprava }e se odložiti. 
Ukoliko student protiv kojeg se vodi disciplinski postupak ili njegov branioc ne 
dođu ni na slijede}u zakazanu raspravu, ona }e se održati u njihovom odsustvu. 
 
 Branilac može biti svako poslovno sposobno lice. 

 
Član 21. 

 
Usmena rasprava se odvija prema slijedećem redoslijedu: 
 

1. konstatovanjem prisustva pozvanih lica i utvrđivanjem njihovog 
svojstva (lice protiv koga se vodi postupak, svjedok, vještak, 
zapisničar i dr.), 

2. čitanjem zahtjeva iz člana 14. ovog Pravilnika, 
3. davanjem izjave od strane studenta protiv koga se vodi postupak, 
4. provođenjem dokaznog postupka: uvidom u javne isprave, 

saslušanjem svjedoka, uvidom u odgovarajuće evidencije koje se 
vode na Fakultetu, saslušanjem vještaka, student protiv koga se vodi 
postupak može biti saslušan i kao svjedok; 

5. davanjem završnih izjava studenta protiv koga se vodi postupak, i 
eventualno, njegovog punomoćnika. 

 
Na raspravi se vodi zapisnik u koji se unose svi relevantni podaci vezani 

za tok rasprave. 
Član 22. 

 
Odlukom disciplinske komisije studentu se izriče odgovarajuća 

disciplinska mjera, vodeći računa o okolnostima iz člana 8. ovog Pravilnika. 

Član 23. 
 
 Protiv odluke disciplinske komisije student i predstavnik zahtjeva mogu 
izjaviti žalbu Upravnom odboru Fakulteta u roku od 8 /osam/ dana od prijema 
odluke. 
 
 Odluka Upravnog odbora Fakulteta je konačna. 
 

Član 24. 
 

Izrečene disciplinske mjere upisuju se u studentski dosije i u index 
studenta, a ako je izrečena mjera isključenja sa Fakulteta, i u ispisnicu. 
 

Član 25. 
 
 Konačne odluke o disciplinskoj odgovornosti studenta objavljuju se na 
oglasnoj ploči Fakulteta i dostavljaju se Udruženju studenata Fakulteta, odnosno 
Vijeću postdiplomskog studija. 
 
 Organi koji izriču disciplinske mjere mogu odrediti da se odluka objavi i na 
drugi način /čitanjem odluke na časovima, objavljivanjem u studentskoj štampi i 
sl./. 

 
Član 26. 

  
 Ovaj Pravilnik stupa na snagu osmog (8) dana poslije dana njegovog 
objavljivanja na oglasnoj ploči Fakulteta. 
 
 Izmjene i dopune Pravilnika vrše se na način i po postupku predviđenom 
za njegovo donošenje. 
 
 Tumačenje Pravilnika i pojedinih njegovih odredbi vrši Upravni odbor 
Fakulteta. 
 
 
 
        P R E D S J E D N I K 
        UPRAVNOG ODBORA 
 

              Prof. dr Mustafa Imamović 
Pravilnik oglašen na  
Oglasnoj ploči Fakulteta 
Sarajevo, ______________ 2005. godine 
Broj: _____________ 

